
2023 гъэм и етIуанэ илъэс ныкъуэм щIэджы кIакIуэхэм 
 яIэ рыхьэну газет хэмрэ журналхэмрэ Iэ щы щIадз зэманыр 
иухащ. АрщхьэкIэ къыкIэ рыхуахэм зы мазэкIэ нэхъ кIасэу 
ахэр хуа хьынущ дызыхуэкIуэ махуэ гъунэгъухэм и пщIэр 
щIатмэ. 

Мази 5-м «Адыгэ псалъэ» газетым и уасэщ:
унэм ныфхуахьыну фыхуеймэ - сом 682-рэ  кIэ пIейкIэ 69-

рэ;
фэ езым пощтым къыщыфщтэжынумэ - сом 620-рэ кIэ-

пейкIэ 85-рэ.

Лэжьыгъэр зэпыу хъунукъым

ЗэфIэкI  зиIэхэр  ягъэлъапIэ
КъБР-м и Парламентым и щIыхь 

тхылъхэр иратащ республикэм и 
дежкIэ мыхьэнэ зиIэ Iуэху дахэхэр 
зылэжьхэм, зи IэщIагъэкIэ 
зэфIэкI къэзыгъэлъэ гъуахэм. 

КЪРАГЪЭБЛЭГЪАХЭМ гуапэу за-
хуигъэзащ Парламентым и 
УнафэщI Егоровэ Татьянэ: 

- Зыпэрыт IэнатIэм ехъулIэны-
гъэфIхэр къыщызыгъэлъагъуэхэм 
гулъытэрэ пщIэрэ зэрахуэтщIым и 
щыхьэтщ нобэрей зэIу щIэр. Парла-
ментым къедгъэб лэгъа хэм жэу-
аплыныгъэ яхэлъщ, щэнхабзэмрэ 
хабзэмрэ ялъытэ, зыпэрыт IэнатIэм 
хуэпэжщ. Куэд фхузэфIэкIащ рес-
публикэм, къэралым папщIэ. 
Щхьэхуэу къыхэзгъэщыну сыхуейщ 

гу къабзэкIэ псапэ зыщIэ, цIыхухэм 
сэбэп яхуэхъу волонтёрхэм я лэжьы-
гъэр. Псом хуэмыдэу и мыхьэнэр 
инщ мы зэманхэм екIуэкI дзэ 
Iуэхухэм хэт ди цIыхухэм ядэIэпыкъ-
унымкIэ абыхэм «Дызэгъусэщ» 
урысейпсо Iуэхум хэту къызэра-
гъэпэщхэм. Апхуэдэ хэм деж нэхъри 
зыхыбощIэ дэтхэнэми къэкIуэнум 
папщIэ ихь жэуапыр зэ рыиныр. 
УзэрыIыгърэ узэкъуэтмэщ къару 
щыбгъуэтыр. 

Нобэ дгъэлъэпIэну къедгъэблэгъ-
ахэм фиIэщ Iуэху бгъэдыхьэкIэ 
зырыз. Ауэ фэ зэщхь фещI лэжьы-
гъэм и пIалъэр зэ рыфIщIэм, 
фызэрымыщхьэхым, мурадхэм 
фазэрылъэIэсым, лъагапIэщIэхэм 
фазэрыхуэпабгъэм, гъащIэм фIы и 

лъэныкъуэкIэ зевгъэхъуэжыну 
фызэ рыхуейм. Сэ абы папщIэ 
фIыщIэ фхузощI, узыншагъэ, ма-
мырыгъэ, гуапагъэ фиIэну 
сынывохъуэхъу. 

Парламентым и УнафэщIым 
кърагъэб лэгъахэм яритыжащ 
щIыхь тхылъхэмрэ фIыщIэ 
тхылъхэмрэ. Я цIэр ираIуащ 
егъэджэныгъэм, цIыхухэм я хуи-
тыныгъэр хъумэным, псэукIэр егъэ-
фIэ кIуэным, физическэ щэнхаб-
зэмрэ спортымрэ, щэнхабзэм, жур-
налистикэм, экономикэм, щIым 
елэжьыным, узыншагъэр хъумэ-
ным, псапэ щIэным теухуауэ зэфIэкI 
зыгъэлъэгъуахэм. 

ГУГЪУЭТ Заремэ. 

КъБР-м и Iэтащхьэ КIуэкIуэ Казбек Прави-
тельст вэмрэ муниципальнэ IуэхущIапIэхэм я 
уна фэщIхэмрэ зэIущIэ ядригъэкIуэкIащ. Зэ-
хуэсым щытепсэлъыхьащ Къэбэрдей- Балъ-
къэрым и жылагъуэ-экономикэ зыу жьы-
ныгъэмрэ илъэсым и кIэм абы и щытыкIэнум-
рэ.

 
Зэрыщыту къапщтэмэ, илъэсыр зэ рыщIидзэрэ 

зэтраубла Iуэху псори йофIакIуэ. Правительст-
вэм и УнафэщI Мусуков Алий къы щыпсалъэм 
къыхигъэщащ промышленнэ зыу жьыныгъэм и 
индексыр 2023 гъэм и щIышылэ-накъыгъэ 
мазэхэм я зэхуакум проценти 108, 6-кIэ зэрыхэ-
хъуар. Хэхъуэ къагъэлъагъуэ щIым хъугъуэфIы-
гъуэ къыщIэзыххэм, абыхэм елэжь IуэхущIа-
пIэхэм, гъэсыныпхъэм, псы къыщIэшыным 
пыщIахэм. УнэщIэу ятми я куэдагъыр процент 
11,5-кIэ хэхъуащ. Илъэс блэкIам щыIа гъавэм еп-
лъытмэ, мэкъумэш хозяйствэм кърихьэлIахэм я 
бжыгъэри проценти 4,6-кIэ нэхъыбэщ. Лэжьа-
пIэншэхэм я бжыгъэр тIукIэ нэхъ мащIэ хъуащ. 
ЦIыхухэм я хэхъуэр илъэс блэкIам ейм еплъыт-
мэ,  сом мелард 31, 6-кIэ нэхъыбэ хъуащ. 

 Къэрал программэхэм хухахащ сом мелард 

59-рэ. Абыхэм ящыщу процент 70-р жылагъуэм 
лъагъэIэсынущ: узыншагъэм, егъэджэныгъэм, 
къинэмыщI лъэныкъуэхэм. Лъэпкъ проектхэм 
япкъ иткIэ IуэхущIапIэ 270-рэ зэрагъэпэщыж. 
Абыхэм ятекIуэдэну хагъэкIащ 2023 гъэм къри-
убыдэу сом мелард 11,4-рэ, сом меларди 9-р – 
къэрал бюджетым щыщу. Лъэпкъ проектхэм я 
гъэзэщIэкIэмкIэ иужьрей мазихым тещIыхьауэ, 
республикэм къэралым 2-нэ увыпIэ, КИФЩI-м – 
япэ увыпIэр щиIыгъщ. 

Республикэм и Iэтащхьэм къыхигъэщащ ира-
гъэкIуэкI лэжьыгъэр зэрыабрагъуэр. Iуэхур зэте-
ухуэнри, Iэмэпсымэхэр къешэлIэнри, лэжьа-
кIуэхэр къэгъуэтынри, ухуэныгъэ хуэIухуэщIэхэм-
кIэ къызэбгъэпэщынри, а псом кIэлъыплъынри, 
ягъэува пIалъэм къыкIэрымыхунри абы щыщщ. 
Зи гугъу ящIа IуэхущIапIэхэр зыхуей хуэзэн па-
пщIэ, ахъшэ къагъуэтыну унафэ яхуищIащ рес-
публикэм и Iэтащхьэм. Гъэр имыух щIыкIэ, шко-
либл, зы спорткомплекс, Налшык дэт поликли-
никэр, Кубарэ Октябрьскэмрэ дэт амбулато-
рэхэр, Эльбрус дэт сымаджэщыр, Аушыджэр 
дэт ЩэнхабзэмкIэ унэр, псэупIэ-коммунальнэ 
хозяйствэм хиубыдэ IуэхущIапIэ зыбжанэ на-
гъэсыну къалэн зыхуащIыжащ. 

Наркотикхэм япэ щIэтынымкIэ къэрал комитетым и 
зэхуэсым КъБР-м и Iэтащхьэ КIуэкIуэ Казбек хэтащ.

КъБР-м и Iэтащхьэ КIуэкIуэ Казбек республикэм къэрал 
кIуэцI IуэхухэмкIэ и министр, генерал-лейтенант Павлов Васи-
лий и гъусэу, видеоконференц IэмалкIэ хэлэжьыхьащ УФ-м 
къэрал кIуэцI IуэхухэмкIэ и министр Колокольцев Владимир 
иригъэкIуэкIа, Наркотикхэм япэщIэтынымкIэ къэрал комите-
тым и зэхуэсым. 

 ЗэIущIэм гулъытэ хэха щыхуащIащ бжыгъэр зи тегъэщIапIэ 
Iэмэпсымэхэм я зэманым наркотикхэм мыхъумыщIагъэу къа-
хьым нэхъ хуабжьу тепсэлъыхьын зэрыхуейм. Илъэс блэкIам и 
закъуэ наркотикхэр зэбгрызыгъэкI хъыбару Роскомнадзорым 
зи гъуэгу зэпиупщIын хуей хъуахэм я бжыгъэм процент 20-кIэ 
хэхъуащ. Интернет хэщIапIэу мин 83-рэ зэхуащIащ. ТIукIэ бэ-
гъуащ а лъэныкъуэм щалэжь щIэпхъаджагъэхэр. 

 УФ-м и Президент Путин Владимир ищIа унафэм ипкъ иткIэ, 
цIыхухэр наркотикхэм интернеткIэ дебгъэхьэхыныр щIэпхъа-
джагъэу къэзылъытэ хабзэ къащтэнущ. Абы епха дэфтэрхэр 
Къэрал Думэм япэ къеджэгъуэм къабыл ищIакIэщ. ЦIыхухэм 
я гур наркотикхэм щыгъэкIын, ижь-ижьыж лъандэрэ къекIуэкI 
хабзэхэм къару етыжын мурадкIэ интернетым лэжьыгъэ ще-
гъэкIуэкIын зэрыхуейми тепсэлъыхьащ. 

 КъинэмыщIауэ, зэIущIэм и гугъу щащIащ, хущхъуэ фIащу, 
хабзэм ебакъуэу, наркотикхэр медицинэ IуэхущIапIэхэм па-
пщIэ къащэху хуэдэу къэралым къизышэну хэтхэм ебэнын 
зэрыхуей щыкIэми. 

Муниципальнэ проектхэмрэ республикэм щылажьэ про-
граммэхэмрэ къагъэув къалэнхэр гъэзэщIа зэрыхъум теу-
хуа зэIущIэ иригъэкIуэкIащ КъБР-м и Iэтащхьэ КIуэкIуэ 
Казбек. Ар щIыналъэхэмрэ къалэ округхэмрэ я унафэщIхэм 
яхуэзащ.

РЕСПУБЛИКЭМ и Iэтащхьэр щIэупщIащ егъэджэныгъэ Iуэ-
хум хуэлажьэ IуэхущIапIэхэр зыхуей зэрыхуагъазэ щIыкIэм. 
Абы унафэщIхэр къыхуриджащ лэжьыгъэхэр зэрекIуэкIым зэи 
я нэIэ трамыгъэкIыну, пIалъэ ягъэувахэм къыкIэрымыхуу, псо-
ри зэфIагъэкIыну. Гъэ еджэгъуэщIэм школхэмрэ сабий сад-
хэмрэ зэрыхуэхьэзыр щIыкIэми тепсэлъыхьахэщ. Дэтхэнэ зы-
ми и нэIэ щIэт щIыналъэр е къалэр къабзэу зехьэн зэрыхуейр 
ягу къигъэкIыжащ. 

Наркотикхэм
япэщIэтын хуейщ

КъБР-м  и  Парламентым

Муниципальнэ сыхьэтым

КъБР-м и Iэтащхьэмрэ Правительствэмрэ  я пресс-IуэхущIапIэм къызэритамкIэ

КъБР-м и Правительствэм и Унэм республи-
кэм и Iэтащхьэ КIуэкIуэ Казбек лэжьыгъэ 
IуэхукIэ щыхуэзащ Тэрч щIыналъэм и Iэта-
щхьэм и къалэнхэр зыгъэзащIэ Хъущт Ас-
лъэнбий. Ахэр тепсэлъыхьащ районым епха 
Iуэхугъуэ зэмылIэужьыгъуэхэм. 

Псом япэу КIуэкIуэ Казбек щIэупщIащ ма-
хуэку блэкIам Инарыкъуей къыщыхъуа Iуэхум, 
газ зэрыт баллоныр къауэу абы и зэранкIэ къэ-
хъуа мафIэсым цIыху зыбжанэм фэбжь 
зэрыща гъуэтам. МафIэ сыгъэ зытелъхэр мы зэ-
маным Республикэ клиникэ сымаджэщым 
щIэлъщ, абыхэм ягъуэт зыхуэныкъуэ медицинэ 
дэIэпыкъу ныгъэ. Республикэм и Iэтащхьэм 
жиIащ унагъуэм сыт и лъэныкъуэкIи адэкIи 
зэрадэIэпыкъунур. 

ЗэIущIэм апхуэдэу къыщаIэтащ щIыналъэм и 
социально-экономикэ зыужьыныгъэм ехьэлIа 
Iуэхугъуэхэри. КIуэкIуэ Казбек зыщигъэгъуэ-
защ псыдзэм ихьауэ щыта лъапсэхэу Курп Ищ-
хъэрэ жылэм щыщхэм я Iуэхур зыIутым. 
 Хъущтым зэрыжиIамкIэ, псыдзэм Iисраф ищIа 
лъапсэхэр, гъуэгухэр зэрагъэпэщыж. 

Районым и къалащхьэ Тэрчыр зыхуей хуэ-
гъэзэным, ар коммунальнэ техникэкIэ къызэ-
гъэпэщыным, и уэрамхэр, зыгъэпсэхупIэ пар-
кыр, Курп псы къыщIэшыпIэ-зэхуэхьэсыпIэ 
бжьа мийр зэпэщ щIыным, нэгъуэщIхэми и 
 гугъу щащIащ зэIущIэм. А Iуэхугъуэхэм ящыщ 
дэтхэнэми республикэ гулъытэ игъуэтынущ. 

Хэхауэ тепсэлъыхьащ курыт школхэм я 
щытыкIэм. Тэрч районым хыхьэ жылэхэм дэт 
еджа пIэхэм ящыщу 8-м ухэуныгъэ-зэгъэпэ-
щыжыныгъэ лэжьыгъэхэр щокIуэкI иджыпсту. 
Абы ехьэлIауэ зыхуей-зыхуэфIхэм, Iуэхур зэре-
кIуэкIым щытепсэлъыхьым, республикэм и уна-
фэщIым жиIащ ухуэныгъэм ирахьэлIэу зыхуэ-
ныкъуэ пкъыгъуэхэмкIэ иджыри школитIым 
сэбэп яхуэхъуну зэрамурадыр. КъинэмыщIауэ, 
районым ЩэнхабзэмкIэ и унэм и щхьэр 
щызэрахъуэкIкIи, щIыналъэм дэIэпыкъуныгъэ 
игъуэтынущ. 

Хъущт Аслъэнбий республикэм и Iэтащхьэр 
апхуэдэу щигъэгъуэзащ зи пашэ районым 
 мэкъумэш лэжьыгъэхэр зэрыщекIуэкIым. Абы 
зэ рыжиIамкIэ, мы зэманым Iуахыж джэш 
 щхъуантIэр, бжьыхьэсэ гуэдзымрэ гъатхасэ 
хьэп цIийм рэ. Дунейм и щытыкIэм емылъыта-
уэ, лэжьыгъэхэр тэмэму йокIуэкI. 

Гулъытэ
хэха  хуащI

Зыгъэхьэзырар
ЩХЬЭЩЭМЫЩI  Изэщ.

 

УкIытэр щагуэшым дурэшым дэсащ.

Лъэпкъ Iущыгъэ:

Мы махуэхэм

Хабзэубзыху IэнатIэр илъэс 30 щрикъум

Къызыхуэтыншэщ

Къэбэрдей-Балъкъэрым и автомобиль зекIуапIэхэр иджырей 
мардэхэм къитIасэу зэрызэрагъэпэщыж щIыкIэр къэзыпщытэ 
комиссэм и лэжьыгъэр мы махуэхэм щIэгъэхуэбжьауэ йокIуэкI. 

ГЪУЭГУУХУЭХЭМ къызыхуэтыншэу зыхуей хуагъэзащ Аруан райо-
ным и жылащхьэ Нарткъалэ Ахъмэтым и цIэкIэ щыIэ уэрамым и ма-
шинэ зекIуапIэу километрым нэблагъэ зи кIыхьагъыр. Ар зэра-
гъэпэщыжащ «ГъуэгуфI шынагъуэншэхэр» лъэпкъ проектым ипкъ 
иткIэ. 

IэщIагъэлIхэм гъуэгум зи гугъу тщIы и Iыхьэм телъа асфальт-бетон 
«уэншэкужьыр» трагъэкъэбзыкIри асфальтыщIэ тIуащIэ «трабзащ», 
уэрамым и лъэс зекIуапIэхэр къагъэщIэрэщIэжащ, зэпрыкIыпIэхэр 
къызыхуэтыншэу щаубзыхуащ, дэщIыгъупхъэ нагъыщэхэр здэщыIа-
пхъэм и кIыхьагъкIэ щыхагъэнэхукIащ, гъуэгунапщIэ Iуфэр мывэ 
гъэжахэмкIэ Iуагъэбыдыхьащ. 

Комиссэм хэтхэм къапщытащ гъуэгуухуэхэм мыбдежым щра-
гъэкIуэкIа лэжьыгъэр фIагъ и лъэныкъуэкIэ зыхуэдэр: автомобиль 
зекIуапIэм и бгъуагъымрэ ищхъэрэ-ипщэ теухуауэ джабэ нэкIу 
щIыкIэу зэрызэхуагъэкIуар, гъуэгум тралъхьа асфальт-бетоныр 
ГОСТ-м щыгъэува мардэм зэрытехуэр, нэгъуэщIхэри.

Нарткъалэ администрацэм и унафэщI Бейтыгъуэн Арсен гъуэгу-
ухуэ хэм фIыщIэ яхуищIащ ирагъэкIуэкIа лэжьыгъэм папщIэ: «Мыб-
дежыр, автомашинэ нэхъыбэ дыдэ щызекIуэу, Нарткъалэ и уэрам 
нэхъ  зызыубгъуахэм ящыщ зыт, зэгъэпэщыжын зэрыхуейри куэд 
щIат». 

IэщIагъэлIхэм зыхуагъэувыжа пIалъэм ипэ иту лэжьыгъэ псори 
зэрызэфIагъэкIари къыхэгъэщыпхъэщ. 

АЗЫЧЭ Бэллэ. 

Бадзэуэгъуэм и 8, 
щэбэт

Аллергие узыфэм ебэ-
ныным и дунейпсо махуэщ

Унагъуэм, лъагъуныгъэм, 
зэхуэпэжыным я урысей-
псо махуэщ

1944 гъэм СССР-м и Совет 
Нэхъыщхьэм и Президи-
умым и унафэкIэ «Анэ-лIы-
хъужь» цIэ лъапIэр, «Анэм и 
щIыхь» орденымрэ «Ана-
гъэм и медалымрэ» къащ-
тащ.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-
хуэм градус 26 - 28-рэ, 
жэщым градус 20 - 23-рэ щы-
хъунущ. 

Бадзэуэгъуэм и 9, 
тхьэмахуэ

1917 гъэм къалъхуащ Совет 
Союзым и ЛIыхъужь Къар-
дэн Къубатий.

1931 гъэм къалъхуащ АР-м 
и цIыхубэ усакIуэ, драматург, 
УФ-м щэнхабзэмкIэ щIыхь 
зиIэ и лэжьакIуэ Бэрэтэр 
Хьэмид.

1932 гъэм къалъхуащ 
сурэтыщI Iэзэ, СССР-м и Ху-
дожникхэм я зэгухьэныгъэм 
хэт Хьэжу Руслан.

1941 гъэм къалъхуащ адыгэ 
еджагъэшхуэ, ботаник, жы-
лагъуэ лэжьакIуэ Хьэкъун 
Барэсбий.

1942 гъэм къалъхуащ 
 КъБР-м мэкъумэш  хо-                    
зяйст вэмкIэ щIыхь зиIэ и 
лэжьакIуэ Беслъэней Чэмал.

Къэбэрдей-Балъкъэр Республикэм и про-
курор Хабаров Николай къалэн ящищIауэ 
къапщытэ Тэрч районым хыхьэ Инарыкъуей 
къуажэм щыщ уней лъапсэм газ баллоныр 
къыщIыщыуам и щхьэусыгъуэр.

 ЗЭРАУБЗЫХУАМКIЭ, 2023 гъэм бадзэуэгъуэм  
и 6-м  къагъэсэбэп газ баллоныр къуажэдэсхэм 
я унэм къыщыуащ икIи абы цIыхуи 6-м, зы са-

бии яхэту, фэбжь хахащ икIи мафIэм исахэр 
республикэ сымаджэщым яшащ. 

Газ Iэмэпсымэхэр шынагъуэншэу къагъэ-
сэбэпыныр къызэгъэпэщынымкIэ, мафIэсым 
зыщыхъумэнымкIэ хабзэм къигъэувхэр зэра-
гъэзащIэм кIэлъыплъын хуейхэм я къалэнхэр 
зэрагъэзэщIар  къапщыта иужькIэ прокура-
турэр  Iуэхум  хэплъэнущ.  

УАРДЭ  Жантинэ.

Инджылызым и щIэныгъэлIхэм иужь 
дыдэу ирагъэкIуэкIа къэхутэныгъэхэм къы-
зэрагъэлъэ гъуамкIэ, унагъуэ хадэ къэс щы-
хасэ жэгундэ плъыжьым нэхърэ нэхъ сэбэп 
къэгъуэтыгъуейщ нобэ дуней псом бжьыпэр 
щызыIыгъ гу, лъынтхуэ узыфэхэмкIэ, 
апхуэдэу лъы дэуейр и пIэм ирегъэзэгъэж, 
атеросклероз узым пэщIэтщ, лъынтхуэхэр 
егъэкъабзэ, къыркуэ ирищIэным пэщIэтщ.

 ЖЭГУНДЭМ лъынтхуэхэр лантIэ ещIри, 
лъыр хуиту щызэрегъакIуэ, апщIондэху гум 
хьэуа нэхъыбэ Iэрохьэри, нэхъыфIу егъэлажьэ. 
А псоми къадэкIуэу щIэныгъэлIхэм а хадэхэкIыр 
щагъэунэхуащ зи гум стент пкъыгъуэр хагъэу-
вахэм я дежи. Стенокардие гу узыр зыпкърыт-
хэмрэ инфаркт зиIахэмрэ я гу лъынтхуэхэр зэ-
хуэша щыхъу щыIэщ, лъыр хуиту щыземыкIуэу. 
Аращ стент хагъэувэн хуей щIэхъур. Апхуэдэ 
операцэхэр дуней псом минищэ бжыгъэкIэрэ 
щащI, абы къыщыпакIухьыркъым Урысейми. 
АтIэ инджылыз щIэныгъэлIхэм зэрыжаIэмкIэ, 
апхуэдэ сымаджэхэр тIукIэ нэхъ мащIэ хъунут 
жэгундэпсым и фIыгъэкIэ. Зи гум стентыр 
хэлъу мазих пIалъэкIэ абы ирагъэфахэм я 
лъынтхуэхэм ягъуэта Iузагъэр тIукIэ нэхъ ину 
къиутIыпщыжащ, ар зрамытахэм елъытауэ 
икIи апхуэдэ щIыкIэкIэ, етIуанэу операцэ ящIу 
аортокоронарнэ шунтирование Iэмалым 

 хуэ кIуэн хуей хъуакъым.
ГъэщIэгъуэну а Iуэхум иджыри зы къыхагъуэ-

тащ: нобэ псори зэрагъэшынэ нитратхэмкIэ 
жэгундэм хуэдэу къулей къэгъуэтыгъуейщ икIи 
абыхэм цIыхумкIэ зэранагъ ямыIэущ къызэ-
рыщIэкIар.

Жэгундэпсым хэлъ нитратхэр Iэпкълъэп-
къым зэрынэсу азотым и оксид (NO) пкъы гъуэм 
хуокIуэ. Аращ сэбэпынагъ псори къызыхэкIыжу 
жыхуаIэри, атеросклерозри абы хэту. ЦIыхум 
статин хущхъуэгъуэхэм къахуищIэр жэгундэм 
щагъуэтынущ икIи сымаджэхэм дохутырхэм 
 хуатха хущхъуэхэмрэ жэгундэмрэ зэгъусэмэ 
сэ бэпышхуэ зэрахуэхъунум шэч къытрахьэр-
къым. Ауэ щыхъукIэ, а къэкIыгъэм и псым ма-
хуэ къэс цIыхур ефэкIи зэраныгъэ къыдэкIуэу 
къахуэгъуэтакъым.

Жэгундэпсыр зэрыхущхъуэм и мызакъуэу, 
спортсменхэмкIи сэбэпышхуэу къыщIэкIащ - 
къару къахелъхьэ, къагъсэбэпыну зыхуимыт 
антидопинг пкъыгъуэхэми хиубыдэркъым. 
Лъынтхуэхэр зэрызэIуихым къыхэкIыу, бэуэ-
гъуэ хуит йохуэри, бэшэчагъым хегъахъуэ. Япэу 
ар щагъэунэхуащ лъакъуэрыгъажэкIэ къэзы-
жыхьхэм я деж. Жэгундэпсым ирагъэфахэр 
секунд 11-м къыщыщIэдзауэ 45-м нэсыхукIэ 
сыт щыгъуи адрейхэм япэ ищащ.

ШЭРЭДЖ Дисэ.

КъБР-м и УнафэщIым 2023 гъэм накъыгъэм и 
4-м къыдигъэкIа унафэ №48-УГ-м ипкъ иткIэ, 
 КъБР-м и Парламентым и УнафэщI Егоровэ Та-
тьянэ иригъэкIуэкIащ хабзэубзыху IэнатIэр 
илъэс 30 зэрырикъур щагъэлъэпIэну дауэда-
пщэхэм я КъызэгъэпэщакIуэ комитетым и япэ 
зэIущIэр.  

ЗэIущIэр къыщызэIуихым, Егоровэ Татьянэ 
жиIащ: 

- Парламентыр къыщызэрагъэпэща махуэр 
Къэбэрдей-Балъкъэрым дежкIэ мыхьэнэшхуэ зи-
Iэщ. Япэ дыдэу 1993 гъэм хаха хабзэуху IуэхущIа-
пIэм республикэм мамырыгъэрэ зэгурыIуэрэ къы-
щызэтенэным хэлъхьэныгъэшхуэ хуищIащ, абы 
щыпсэу лъэпкъхэм я зэхуаку щытепщэ зэныб-
жьэгъу гъэр ихъумащ. БлэкIа илъэсхэр ипэжыпIэкIэ 
цIыху бэм я унафэм къару щигъуэта лъэхъэнэу 
пхужыIэнущ. А зэманым къриубыдэу, депутатхэм 
лэжьыгъэшхуэ ирагъэкIуэкIащ республикэм къы-
щаIэт дэтхэнэ зы Iуэхуми хабзэкIэ тегъэщIапIэ иIэн 
папщIэ, абы и фIыгъэкIэ щIыналъэм и жылагъуэ-
экономикэ зыужьыныгъэр ефIэкIуащ. А Iуэхум 
къэрал унафэщIхэми гу лъатащ. 

Арэзы утехъуапхъэщ зи гугъу тщIы илъэсхэм 
«парламентаризм» жыхуаIэ Iуэху зехьэкIэр зэрызэ-
фIэувам. Абы къыхэкIыу, нобэ щыщIэдзауэ респуб-
ликэ гъащIэм и зы Iыхьэу щыт а махуэшхуэр зэра-
гъэлъэпIэнур наIуэу щрет. 

КъБР-м и Правительствэм и унафэщI Мусуков 

Алий къыхигъэщащ къапэщылъ махуэшхуэм епха 
дауэдапщэм щIыналъэхэми къалэхэми я щIыпIэ 
администрацэхэр жыджэру зэрыхэлэжьыхьып-
хъэр. 

КъызэгъэпэщакIуэ комитетым хэтхэм ма-
хуэшхуэр зэрагъэлъэпIэну щIыкIэр яубзыхуащ. 
Абы теухуауэ къэпсэлъащ хабзэубзыху IуэхущIа-
пIэм и УнафэщIым и къуэдзэ Жанатаев Сэлим. 
КъызэгъэпэщакIуэ комитетым хэтхэм къызэрыха-
лъхьэм елъытауэщ махуэшхуэм и екIуэкIыкIэм и 
планыр зэрызэхалъхьар. ГуфIэгъуэ пшыхьым и 
ужь кIэ екIуэкIынущ спорт зэпеуэхэр, зэхьэзэхуэ 
зэмылIэужьыгъуэхэр, зэIущIэхэр, гъэлъэгъуэны-
гъэ хэр. КъБР-м и Парламентым сабийхэмрэ сту-
дентхэмрэ яшэу зыщрагъэплъыхьынуи я гугъэщ. 
Махуэшхуэм ирагъэхьэлIэнущ стIол хъурейхэр, 
дерс зэIухахэр, ныбжьыщIэхэм я паспортхэр ира-
тыжынущ, Шэджэм муниципальнэ щIыналъэм 
хыхьэ лъагапIэ гуэрым альпинистхэр дэкIуеинущ, 
цIыху куэд зыхиубыдэ щэнхабзэмкIэ дауэда-
пщэхэри ирагъэкIуэкIынущ. 

Жэрдэм ящIащ КъБР-м и Парламентыр илъэс 30 
зэрырикъум теухуауэ тхылъ къыдагъэкIыну, рес-
публикэм и СМИ-хэм рубрикэ щхьэхуэхэр къыщы-
зэIуахыну, фильмхэмрэ нэтынхэмрэ ягъэхьэзыры-
ну. 

- ТлъэкI къэдгъанэ хъунукъым махуэ лъапIэр 
екIурэ ещхьу едгъэкIуэкIын папщIэ, - жиIащ Егоро-
вэ Татьянэ. 

КъБР-м и Парламентым и пресс-IуэхущIапIэ.

Гъуэгухэр

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх 
къыщешхынущ.  Хуабэр ма-
хуэм градус 23 - 24-рэ, 
жэщым градус 20 - 21-рэ щы-
хъунущ. 

Бадзэуэгъуэм и 10, 
блыщхьэ

1922 гъэм къалъхуащ 
КъШР-м и цIыхубэ усакIуэ, 
Абхъазым щэнхабзэмкIэ 
щIыхь зиIэ и лэжьакIуэ Хьэн-
фэн Алим.

1931 гъэм къалъхуащ УФ-м 
щIыхь зиIэ и юрист Щоджэн 
Iэбу.

1932 гъэм къалъхуащ 
 КъБР-м щIыхь зиIэ и ар-
тисткэ Срыкъуэ ХьэмщIа          
сэ.

1934 гъэм къалъхуащ хи-
мие щIэныгъэхэмкIэ доктор, 
КъБКъУ-м и профессор, 
 КъБР-м щIэныгъэхэмкIэ 
щIыхь зиIэ и лэжьакIуэ Иб-
рэхьим Хьэмзэт.

1942 гъэм къалъхуащ тех-
никэ щIэныгъэхэмкIэ доктор, 
КъБКъУ-м и профессор, 
 ЩIДАА-м и академик Сэ-
баншы Хъусен.

1966 гъэм къалъхуащ 
 КъБР-ми КъШР-ми щIыхь 
зиIэ я артисткэ Шэрджэс Iэ-
сият.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уэшх 
къыщешхынущ. Хуабэр ма-
хуэм градус 23 - 24-рэ, 
жэщым градус 19 щыхъунущ.

КъэкIыгъэхэм я зэфIэкIыр

КъБР-м  и  Прокуратурэм  къет

ЦIыхуихым фэбжь ягъуэтащ

ЕгъэджэныгъэЕхъулIэныгъэм  и  лъабжьэр

Профессор цIэрыIуэм и щIыхькIэ
Юбилей

Мы гъэм етхуанэу ди къэралым що-
кIуэкI егъэджэныгъэ-гъэсэныгъэ Iэ-
натIэм щызыIэрагъэхьа ехъулIэныгъэ 
лъагэхэм папщIэ IэщIагъэлIхэр гъэпэ-
жэным, саугъэт щхьэхуэхэр етыным 
теухуа еплъыныгъэ-зэхьэзэхуэхэр. 
Егъэ джакIуэ нэхъыфIхэм я зэпеуэр 
къэралым хыхьэ щIыналъэ псоми зэ-
рыщегъэкIуэкIын хуейм тещIыхьа 
унафэ 2018 гъэм къыдигъэкIауэ щытащ 
 УФ-м и Президент Путин Владимир. 

«ЕГЪЭДЖАКIУЭ нэхъыфIхэм педаго-
ги кэм щызыIэрагъэхьа ехъулIэныгъэ-
хэм папщIэ саугъэтхэр етыным теу-
хуауэ» зи фIэщыгъэ дэфтэрым ипкъ ит-
кIэ, Къэ бэрдей-Балъкъэрми илъэс зыб-
жанэ хъуауэ къыщызэрагъэпэщ 
ап хуэ дэ Iуэхугъуэхэр. Абы хэтыну хуи-
тыныгъэ яIэщ илъэси 3 нэхърэ мынэхъ 
мащIэ хъуауэ IэнатIэм пэрыт, курыт 
школыр зи лэжьапIэ нэхъыщхьэу щыт, 
абы ехъулIэныгъэ лъагэхэр щызы-
Iэрызыгъэхьа IэщIа гъэлI хэр. Къыхэд-

Зи лэжьыгъэр бзэмрэ 
лъэпкъ тхыдэмрэ епха IэщIа-
гъэлIхэм, дауи, яхэткъым со-
вет, урысей, адыгэ бзэщIэны-
гъэ лэжьакIуэ цIэрыIуэ, Кав-
казым щыпсэу лъэпкъхэм я 
бзэ хэр джынымкIэ зэфIэкI 
лъагэрэ щIэныгъэ куурэ зыб-
гъэ дэлъа КIэрашэ Зейнэб Иб-
рэхьим и пхъум (1923 -1998) и 
цIэр зэхэзымыха. Совет Сою-
зым, Урысей Федерацэм, нэ-
гъуэщI къэрал куэдым цIэ-
рыIуэ щыхъуа адыгэ щIэ ны-
гъэ лэжьакIуэхэм ящыщщ ар. 
КIэрашэращ Адыгэ Республи-
кэм щыпсэу бзылъхугъэхэм 
ящы щу япэу филологие щIэ-
ныгъэхэмкIэ доктор, про фес-
сор цIэ лъагэхэр зы хуа гъэ-
фэщар. Мы гъэмахуэм илъэ-
си 100 ирокъу лъэпкъ еджа-
гъэшхуэр къызэралъ хурэ. 

ЩIЭНЫГЪЭ куу бгъэдэлъащ 
КIэрашэм. Адыгей къэрал пед-
институтыр 1945 гъэм къиух ри, 
абы и щIэныгъэм щыхигъэ-
хъуащ Тбилиси къэрал универ-
ситетым кавказыбзэхэмкIэ и 
къудамэм. Филологие щIэны-
гъэм хэлъхьэныгъэ ин хуэзыщIа 
Чикобавэ Арнольд и чэнджэщ-
кIэ, Зейнэб щIэтIысхьащ а 
еджа пIэ нэхъыщхьэм и аспи-
рантурэм. Чикобавэ и нэIэм 
щIэтуи адыгэ бзылъхугъэ акъы-
лыфIэм игъэхьэзыращ ири-
гъэкIуэкIа къэхутэныгъэ хьэ лэ-
мэтхэр лъабжьэ зыхуищIа 
 кан дидат диссертацэр. Ар КIэ-
рашэм ехъулIэныгъэкIэ пхи гъэ-
кIащ 1953 гъэм. «Адыгеибзэм и 
шапсыгъ псэлъэкIэм хэлъ 
щхьэхуэныгъэхэр» фIэщыгъэр 
зиIа къэхутэныгъэр хуабжьу 
хьэлэмэтт икIи купщIафIэт. Абы 
къыщыхьат щапхъэ куэд, шап-
сыгъ диалектым щыгъуазэ 
ухуи щIу, а псэлъэкIэм хэлъ 
хьэлэ мэтагъхэмрэ щхьэхуэ ны-
гъэхэм рэ наIуэ къищIу. 

Абдежым къыщыувыIакъым 
щIэныгъэм хуэнэхъуеиншэ, 
къэ  хутэныгъэ къызэры мы кIуэ-
хэм хуэжыджэр адыгэ бзылъху-
гъэр. Абы ерыщу иригъэкIуэ-
кIащ адыгэбзэм и глаголхэм 
синтаксис и лъэныкъуэкIэ 
яхэлъ щхьэхуэныгъэхэр гъэбел-
джылыным хуэгъэпса къэху-
тэныгъэ хьэлэмэтхэр. А унэ-
тIыныгъэмкIэ къиугъуея псори 
КIэрашэм къыщызэщIикъуэ-
жащ и доктор диссертацэу 1969 
гъэм утыку ирихьам. Адыгэ 
бзэщIэныгъэм хэпщIыкIыу зе-
зыгъэужьа а лэжьыгъэр куэ-
дым гунэс ящыхъуауэ щытащ 
икIи щIэныгъэ дунейм пщIэ 
 лъагэ щигъуэтат.

Щылажьэ Адыгей щIэныгъэ-
къэхутакIуэ институтым щри-
гъэкIуэкI апхуэдэ Iуэхугъуэхэм 
къадэкIуэу, КIэрашэ Зейнэб 
1954 гъэм къыщыщIэдзауэ 
щыIащ Адыгей къэрал педин-
ститутым адыгэбзэмкIэ и ка-
федрэм. ЯпэщIыкIэ Зейнэб сту-
дентхэр иригъэджащ, иужькIэ 
хъуащ институтым филологи-
емкIэ и факультетым адыгэб-
зэм рэ литературэмкIэ и ка-
федрэм и унафэщI. ЛIэщIы-
гъуэ блэкIам и 90 гъэхэм я 
пэщIэдзэм КIэрашэр Адыгей 
рес публикэм Гуманитар къэху-
тэныгъэхэмкIэ и институтым и 
щIэныгъэ лэжьакIуэ нэхъыжьу 
щытащ, Адыгей къэрал инсти-
тутым адыгэбзэмрэ литера-
турэмкIэ и кафедрэми профес-
сор къулыкъури щиIыгъыу. А Iэ-
натIэхэм пэрыту, еджагъэш-
хуэр елэжьащ адыгэбзэм и 
морфологием, синтаксисым, 
диалектологиемрэ лексикогра-
фиемрэ ехьэлIа Iуэхугъуэхэм. А 
илъэсхэри, ипэ итахэм хуэдэу, 
гъэнщIауэ щытащ щIэныгъэ-
къэхутэныгъэ хьэлэмэтхэмкIэ. 
Адыгэ лексикографием и тхы-
дэм щыяпэу, КIэрашэ Зейнэб 
иубзыхуащ псалъэгъэнахуэ 
пса лъалъэр зэрызэхэгъэувэн 
хуей щIыкIэхэр, ар зытещIы-
хьын хуей мардэхэр. ЩIэны-
гъэлI цIэрыIуэ Хьэтанэ Абдул и 
гъусэу КIэрашэм зэхигъэуващ, 
иужькIи къыдигъэкIащ «Адыге-
ибзэм и псалъэгъэнахуэ пса-
лъалъэ». Ар къыпхуэмылъы-
тэным хуэдэ мыхьэнэ ин зиIэ 
лэ  жьыгъэ абрагъуэт. Апхуэдэт 
иужькIэ дунейм къытехьа «Ады-

геибзэм и грамматикэ» тхылъ-
ри. Ар Зейнэб итхауэ щытащ 
бзэ щIэныгъэлI цIэрыIуэ Рогавэ 
Георгий и гъусэу. ЩIэныгъэ лэ-
жьакIуэ Iэзэхэм абы наIуэ къы-
щащIащ адыгеибзэм щыщу 
ипэкIэ зыми ямыджа псалъэ 
къэхъукIэ мардэхэмрэ псалъэу-
хахэм я зэхэтыкIэ къызэры мы-
кIуэхэмрэ. А лэжьыгъэш хуэм, 
япэми хуэдэу, ноби щIэуп щIэш-
хуэ щиIэщ щIэныгъэ дунейм. 

Апхуэдэ тхылъ щхьэхуэрэ ста-
тья купщIафIэу куэд и къалэ-
мыпэм къыпыкIащ КIэрашэ 
Зейнэб. Псори зэхэту къапщтэ-
мэ, абыхэм я бжыгъэр 100-м 
щIегъу. ИщIэну псоми хунэмы-
су дунейм ехыжа еджагъэш-
хуэм и тхылъхэр щахъумэ Ады-
гей къэрал университетым и 
ЩIэныгъэ библиотекэм. Къинэ-
мыщIауэ, абы щIэлъщ КIэра-
шэм зэхуихьэсауэ щыта и уней 
библиотекэри. Абы къызэщIе-
убыдэ кавказыбзэхэм я линг-
вистикэмкIэ, диалектологием-
кIэ, бзитIри зэдэгъэлэжьэным-
кIэ, славянхэм я бзэ кIуэды-
жамрэ иджырей урысыбзэмрэ 
ятеухуа къыдэкIыгъуэ къызэры-
мыкIуэхэр, иджырей зэманым 
узримыхьэлIэжхэр. Псори зэ-
хэту ахэр мэхъу тхылъ мини 
 2,1-м щIигъу. Апхуэдэу абы 
хэлъщ лIэщIыгъуэ блэкIам и 40-
70 гъэхэм къриубыдэу бзылъху-
гъэ щыпкъэр зыхэтауэ щыта 
бзэщIэныгъэ зекIуэхэм къыщи-
угъуея IуэрыIуатэ, этнографие 
лэжьыгъэхэри, Iэрытххэри щIы-
гъуу. Куэдым яфIэхьэлэмэтщ 
1953 гъэм къыдэкIауэ щыта 
«Адыгеибзэм и шапсыгъ псэ-

лъэ  кIэм хэлъ щхьэхуэныгъэ-
хэр» тхылъыр (ар урысыбзэкIэт 
ду нейм къызэрытехьар) 
адыгэб зэкIэ зэдзэкIыжауэ Зей-
нэб и тхылъ хъумапIэм зэрыщIэ-
лъыр. НэхъапэкIэ ар хэIущIыIу 
хъуауэ щытакъым. 

ЩIэныгъэ-къэхутэныгъэ, 
егъэ джэныгъэ-гъэсэныгъэ лэ-
жьыгъэхэм къадэкIуэу, КIэра-
шэ Зейнэб дапщэщи жыджэру 
хэтащ щалъхуа щIыналъэм, 
къэралым щекIуэкI жылагъуэ 
Iуэхухэм. ЦIыхубэм я дзыхь 
 кърагъэзу, зи дуней тетыкIэкIи 
Iуэху зехьэкIэкIи щапхъэ адыгэ 
бзылъхугъэр хахащ СССР-м и 
Совет Нэхъыщхьэм и депутату. 
Апхуэдэу Зейнэб мызэ-мытIэу 
щытащ Краснодар краймрэ 
Адыгей областымрэ я цIыхубэ 
депутату. 

Адыгеибзэм и грамматикэм и 
ухуэкIэр зыгъэбелджыла, 
«Адыгеиб зэм и псалъэгъэнахуэ 
псалъалъэ», «Адыгеибзэм и 
грамматикэ» щIэныгъэ лэжьы-
гъэхэр дунейм къытехьэнымкIэ 
фIыщIэшхуэ зыбгъэдэлъ, 
лъэпкъ щIэныгъэм и зыужьы-
ныгъэм хэлъхьэныгъэ ин хуэ-
зыщIа хэкупсэм и зэфIэкIым 
къихьа ехъулIэныгъэхэм къэ-
рал гулъытэ лъаги ягъуэтащ. 
КIэрашэ Зейнэб фIащащ 
 РСФСР-м, Адыгэ Республикэм 
щIэ ныгъэмкIэ щIыхь зиIэ я лэ-
жьа кIуэ цIэ лъапIэхэр. ПщIэ 
 хуащIу, Зейнэб хагъэхьауэ щы-
тащ Дунейпсо Адыгэ Хасэм и 
2-нэ конгрессым хэтынухэм. 
Апхуэдэу жылагъуэ лэжьакIуэ 
емы зэшыр ЩIэныгъэхэмкIэ 
Ду нейпсо Адыгэ академием и 

ака демикт. Лъэпкъ щIэныгъэм 
щиIа зэ фIэкI абрагъуэхэр къа-
лъытэри, КIэрашэм хуагъэфэ-
щауэ щытащ еджагъэшхуэ Чи-
ко бавэ Арнольд и щIыхькIэ 
ягъэу вауэ щыта дунейпсо сау-
гъэтыр. 

КъинэмыщIауэ, КIэрашэр да-
пщэщи ирагъэблагъэрт АР-м 
Егъэджэныгъэмрэ щIэныгъэм-
кIэ и министерствэм и нэIэм 
щIэ ту лажьэ Методикэ советым 
хэтыну. ЩIэныгъэшхуэ зыб-
гъэдэлъа еджагъэшхуэр 1996 
гъэм хагъэхьат АР-м и Прези-
дентым и деж АдыгеибзэмкIэ 
щылажьэ къэрал советым. 

Къызэралъхурэ илъэси 100 
ирикъуа адыгэ бзылъхугъэ 
еджагъэшхуэм и фэеплъыр но-
би щахъумэ щIэныгъэ дунейм. 
Абы и фэеплъу щIэх-щIэхыурэ 
АКъУ-м щызэхашэ щIэныгъэ 
конференцхэр, симпозиумхэр. 
1997 гъэм абы къыщызэIуахауэ 
щытащ КIэрашэ Зейнэб и щIэ-
ныгъэ щIэиным и пэш щхьэхуэ. 
ИужькIэ а дэфтэрхэр псори 
ЩIэ ныгъэ библиотекэм ягъэ-
Iэп хъуащ, пщIэ хуащIу. Еджа-
гъэшхуэм и цIэкIэ АКъУ-м 
иджыблагъэ къыщызэрагъэпэ-
щащ «Адыгэ бзэщIэныгъэм и 
зыужьыныгъэм хэлъ Iуэху-
гъуэхэр» фIэщыгъэр зиIэ щIэ-
ныгъэ зэхуэс ин. Абы хэтащ ди 
къэралым, хамэ щIыпIэхэм 
къи кIа еджагъэшхуэу 120-м 
щIигъу. 

КIэрашэм и фэеплъыр, щIэ-
иныр хъумэным епхауэ иужь-
рей зэманым зэфIаха лэ жьы-
гъэфI хэм ящыщщ абы и къа-
лэмыпэм къыпыкIа тхыгъэхэм 
ящыщ куэд, Iэрытххэри хэту, 
бжыгъэр зи лъабжьэ технологи-
ер къагъэсэбэпурэ, хъумапIэ-
хэм зэ ры щIалъхьар. А лэжьы-
гъэ къы зэрымыкIуэр ягъэзэ-
щIащ «При оритет-2030» къэрал 
программэм къыпэкIуа грантым 
ипкъ иткIэ. Куэд дэмыкIыу къы-
дэкIынущ КIэрашэ Зейнэб и тхы-
гъэ зэхуэхьэсахэр зэрыт, томитI 
хъу тхылъ хьэлэмэтыр. Мазэ 
 кIуам дунейм къытехьащ КIэра-
шэм и тхыгъэхэм ящыщу ипэкIэ 
зэи трамыдзахэр зэрыт «Бзэр 
лъэп къым и псэщ» тхы лъыр. 

Апхуэдэ лэжьыгъэхэр икъукIэ 
сэбэпщ лъэпкъ еджагъэшхуэм 
и къалэмыпэм къыпыкIа тхы-
гъэхэм бзэщIэныгъэм дихьэх-
хэр, абы зи IэщIагъэр епхахэр 
щыгъуазэ хуэхъунымкIэ. Езыр 
дунейм ехыжами, зи цIэр ноби 
къраIуэ, зи гупсысэхэмрэ лэ-
жьы гъэхэмрэ Iуэху тращIыхь 
адыгэ бзылъхугъэ еджагъэш-
хуэм бгъэдэлъа зэфIэкI лъагэр, 
и фэеплъыр сакъыу зэрахъу-
мэм и щыхьэтщ а псори. КIэра-
шэ Зейнэб Ибрэхьим и пхъум 
игъэтIылъа щIэныгъэ лъаб-
жьэр къэхутэныгъэщIэ куэдым 
я тегъэщIапIэ дяпэкIи зэрыхъу-
нум шэч хэлъкъым.

ЖЫЛАСЭ Маритэ. 

гъэ щынщи, мы гъэм екIуэкIа апхуэдэ 
Iуэхугъуэм хэтащ ди щIыналъэм щыщ 
егъэджакIуэ пщIы бжыгъэхэр. Iуэхум 
къыхузэрагъэпэща комиссэ щхьэхуэр 
набдзэгубдзаплъэу хэплъащ егъэджа-
кIуэ пашэхэм я дэф тэрхэм, щы гъуазэ 
зыхуащIащ абыхэм я Iуэху зехьэкIэхэм-
рэ я лэжьыгъэм къыщагъэсэбэп мето-
дикэ пэрытхэмрэ. 

А псори я тегъэщIапIэу, къэпщыта-
кIуэ хэр иджыблагъэ хэплъэжащ еплъы-
ны гъэ-зэпеуэм кърикIуахэм икIи ягъэ-
белджылащ зэхьэзэхуэм щытекIуахэм 
я цIэ-унэцIэхэр. Абыхэм я ехъулIэны-
гъэфIхэм я лъабжьэщ ябгъэдэлъ щIэ-
ныгъэ куумрэ зэфIэкI лъагэхэмрэ, лэ-
жьыгъэм творческэу зэрыбгъэдыхьэри 
щIыгъужу. Апхуэдэхэщ: тхыдэмрэ об-
ществознаниемрэ езыгъэдж Лукьяевэ 
Жаннетэ (Налшык дэт курыт школ №6), 
математикэмкIэ егъэджакIуэ Айшаев 
Кязим («ДыгъафIэ къалэм» и лицей), 
ОБЖ-мкIэ егъэджакIуэ ХьэцIыкIу Iэ-
бубэчыр (Налшык дэт курыт школ №5), 

тхыдэмрэ обществознаниемрэ езы-
гъэдж ЗэкIурей Маринэ (Налшык дэт 
курыт школ №27), инджылызыбзэр 
езы гъэдж Урыс Каринэ (Бахъсэн райо-
ным хыхьэ Ислъэмей къуажэм дэт 
курыт школ №3), физикэмрэ астроно-
миемкIэ егъэджакIуэ Къэшэж Аслъэн 
(Налшык дэт лицей №2), математи-
кэмрэ информатикэмкIэ егъэджакIуэ 
Жанкъулей Заретэ (Тэрч къалэм дэт 
курыт школ №2), пэщIэдзэ классхэр 
езыгъаджэ Дутчинэ Наталье (Май къа-
лэм дэт курыт школ №5), пэщIэдзэ 
классхэр езыгъаджэ Мэрзей Наталье 
(Тырныауз къалэм дэт лицей №1), хи-
миемкIэ егъэджакIуэ Рашидовэ Рае 
(Налшык дэт гимназие №29). 

Къэбэрдей-Балъкъэрым и егъэджэны-
гъэ-гъэсэныгъэ IэнатIэм адэкIи зиужьы-
ным хэлъхьэныгъэфIхэр хуэзыщI, ехъулIэ-
ныгъэ лъагэхэр зыIэрызыгъэхьа IэщIа-
гъэлI пашэхэм иратынущ щIыхь тхылъхэр, 
сом мин 200 хъу ахъшэ саугъэтхэр. 

ТАМБИЙ  Линэ. 

Зэпеуэм щытекIуахэм 
ящыщ ЗэкIурей Маринэ.

Нобэ  Унагъуэм,  лъагъуныгъэм,  пэжыгъэм  я  махуэщ

И цIыхугъэкIэ, и Iуэху-
щIа фэкIэ гъащIэм  лъэ- 
у жь дахэ къыхэзына-
хэм ящыщщ егъэджакIуэ, 
щIэныгъэлI  гъуэзэджэу 
щыта ЩхьэщэмыщI Хьэту 
Хьэжбий и къуэр. Абы и 
гугъу щыпщIкIэ зэуэ нэ-
гум къыщIоувэ и теплъэ 
зэкIуэжыр: ар сытым 
щыгъуи екIуу хуэпат, и 
щхьэц утIэрэзар егугъу-
пэу телъэщIат, и нэгум 
 гуапагъэр кърихырт. Ауэ… 
и нэхэм нэщхъеягъуэ гуэр 
щIэплъагъуэрт, сабиигъуэ 
хьэлъэм и джэрпэджэжу 
къыщIэкIынт.

ПАСЭУ гугъуехьым ипсы-
хьа цIыхут Хьэту. Ди анэм 

 КОЛХОЗ тхьэмадэм и къуэ-
дзэу лажьэ МафIэдз Хьэжмусэ 
зауэр зэрыщIидзэу мафIэ лы-
гъэм пэрыхьащ. Илъэс нэхъ 
дэ мыкIыуи, и щхьэгъусэ Улэ 
щхьэкIуэ тхыгъэ къыIэрыхьащ. 
Абы къуищрэ пхъуищрэ къыхуэ-
нат, быным я нэхъыжь Тозыр 
илъэс пщыкIутIым ихьауэ, нэ-
хъыщIэ Розэ сабий цIынэу. Улэ 
махуэкIэрэ колхоз губгъуэм 
 щы лажьэрт, пщэдджыжьымрэ 
пщы хьэщхьэмрэ колхоз прав-
ленэр игъэкъабзэрт: къип-
хъэн кIырт, къилъэсырт, хьэ-
кум мафIэ ирищIэрт. Щхьэгъу-
сэншэу къэна анэм телъ бэ-
лыхьыр я нэгу щIэкIырт бын 
нэхъыжьхэу Тозыррэ Нонэрэ. 
Нэмыцэхэр Къэбэрдей-Балъ-
къэрым щрахужам, Тозыр клас-
сиплI фIэкIа къимыухауэ кол-
хозым хыхьащ, анэм гугъуехьыр 
дигъэпсынщIэн папщIэ. Абы 
игъэунэхуащ Iэхъуэшыхъуэн-
ри, пхъэIэщэ тесынри, ме ха ни-
затор лэжьыгъэри. То зыр къы-
кIэлъыкIуэу Нони, Хъы зыри, На-
зири пасэу лэжьыгъэм пэрыува-
хэщ. Хъыджэбз нэхъыщIитIым 
ику ит щIэныгъэ зрагъэгъуэ-
тащ. Зое илъэс 40-м нэс шко-
лым егъэджакIуэу щылэжьащ. 
Ауэ фызабэу къэна Улэ и бын-
хэм я гуфIэгъуэ илъагъуну хунэ-
сакъым, игъуэ нэмысу дунейм 
ехыжащ. Улэ кIэлъыкIуэжащ и 
бынихри. 

Зауэм ипэ илъэсхэм лэжьа-
кIуэ пашэхэу, пщIэрэ щхьэрэ 
яIэу, я бын зэрапIынымрэ зэра-
гъэсэнымрэ иужь итхэу кол-
хозым хэтащ Иуан НэIибрэ КIуж 
Хьэзешэрэ. ТIури зауэм хэкIуэ-
дащ. НэIиб и щхьэгъусэ Сурэт 
зы щIалэрэ хъыджэбзиплIрэ 
цIыкIуу къыхуэнат. Сурэт сыт 
хуэдэ лэжьыгъэри Iумпэм имы-
щIу и бынхэр ипIащ: колхоз губ-
гъуэм итащ, къуажэ школым 
пхъэнкIакIуэ-лъэсакIуэу илъэс 
куэдкIэ щылэжьащ. 

Улэрэ Сурэтрэ я гъащIэм 
ещхьт КIуж Хьэзешэ и щхьэгъу-
сэ Бабыху ейри. Зы щIалэрэ 
хъыджэбзиплIрэ къыхуэнэри, 
илъэс куэдкIэ ирихьэкIащ фы -
забэ гъащIэр. Хьэзешэ колхо-
зым и механизатору,  къы-
кIэлъыкIуэ ХьэмтIутI Iэщы хъуэу, 
нэхъыщIэ Хьэжсет шофёру 
лажьэхэу зауэм ира джэ хэри, 
абы хэкIуэдащ. Су рэти Бабыхуи 
я бынхэр дунейм ехыжащ. 

Абыхэм яхуэдэт Шыджынэ 
КIуэрыкIуи. И щхьэгъусэр за-
уэм хэкIуэдауэ, быних къыхуэ-
науэ, ар гугъуехьу зыхэтар къэ-
лъытэгъуейщ. Езыри и бынхэри 
дунейм ехыжащ. 

Ажий Мурадин, Линэ и щхьэ-
гъусэр, къуажэ Советым и тхьэ-
мадэт. Псом япэу зауэм кIуэн 

Фызабэхэр Тщыгъупщэркъым
ГукъэкIыж

хуейуэ къилъытащ. Мурадин и 
гугъакъым и адэ-анэр, и бын-
хэр, и щхьэгъусэр, и Iыхьлыхэр 
иужь дыдэу илъагъужыну. Лини 
ищIакъым а махуэм щыщIэдза-
уэ фызабэ гъащIэр къызэрыхуи-
ухыр. Абы ищIакъым и пщыкъуэ 
Мухътари, и дэлъху Жыраслъэ-
ни, и адэ къуэш Данили зауэм 
зэ рыхэкIуэдэнур. Бзылъхугъэм 
и пщэ къыдэхуат и хъыджэб-
зищми и пщыпхъу нэхъыщIэ 
цIыкIуми, и гуащэ-тхьэмадэ-
ми яхуэсакъыну. Линэ дэIэпы-
къуэгъуу зыщыгугъа и пщы-
къуэ нэхъыщIэ Хьэбаси илъэс 
пщыкIуий иримыкъуауэ зауэм 
яфIэкIуащ, «Си къуэшхэм лъы 
щIагъажэ хэкум папщIэ сэри 
сызэуэнущ», - жиIэри. 

Зэманыр ткIийти, нартыху кIэ-
чан щхьэкIэ цIыхум суд тра-
щIыхьынырт. Япэу къаIэрыхьат 
Мурадин теухуа хъыбар гуауэщ-
хьэуэр: «Киев деж хъыба рын-
шэу щыкIуэдащ». Абы къа-
кIэлъыкIуащ Мухътар, итIанэ 
Хьэбас я щхьэкIуэ тхылъхэр. 
Линэ и гуащэм и бынхэм па-
пщIэ нэпс щIигъэкIыурэ нэф 
 хъуати, и гугъуехьыр тIуащIэт, 
Лини ар зыхуей хуигъэзэн  хуейт. 
Ар Псыхуабэ ишащ, и нэхэр опе-
рацэ хуригъэщIащ. Абы ири-
хьэлIэу, унагъуэм къаIэрыхьащ 
зыпэмыплъа гуфIэгъуэ хъыбар: 
Хьэбас уIэгъэ хьэлъэу Рыбинск 
уIэгъэщым зэ рыщIэлъыр, ар-
гуэру ар фронтым зэрыкIуэжыр 
зэрыт тхыгъэ. Абы къаруущIэ 
къыхилъхьэжащ унагъуэм. 
Линэхэ я гъунэгъуу псэуа тхакIуэ 
Къашыргъэ ХьэпащIэ «Зы жэщ» 
и фIэщыгъэу итха рассказым 
хэт бзылъхугъэм и образыр зыт-
рищIыкIар Линэщ. 

Линэ дунейм ехыжащ илъэс 
60-м зэрыщхьэдэха щы мыIэу. 
Бзылъхугъэр сыт хуэ дэ гугъуехь  
пэрытами, и хъы джэбзи щым 
щIэныгъэ яри гъэгъуэты фащ. 
Лусэ илъэс  40-м щIигъу кIэ Нар-
тан къуа жэм дэт курыт еджапIэм 
адыгэб зэмрэ лите ратурэмрэ, 
Лонэ Налшык еплIанэ ку рыт 
еджа пIэм нэмыцэбзэр  щрагъэ-
джащ. Зи адэр зымылъэ гъуа 
Ленэ сатумкIэ институт  къиухри, 
а IэщIагъэм ирилэ жьащ илъэс 
30-м щIигъукIэ. Щыри дунейм 
ехыжащ. 

Си адэ ЛIуп Данил граж-
дан зауэм хэтащ. 1932 гъэм 
ба дзэуэгъуэм и 31-м Налшык 
щызэхэта комиссэм и прото-
кол №1-м итщ: «ЛIуп Данил 
1918 гъэм езым фIэфIу Дзэ 
Плъыжьым хыхьащ. 1919 гъэм 
Дзэ Плъыжьыр пIалъэкIэ щи-
кIуэтым, Гикалэ Николай зи 
унафэщI партизан отрядым 
хыхьащ икIи 1920 гъэм Къэбэр-
дейм Совет властыр щыща-

гъэу выжым щапхъэ къигъэ лъа-
гъуэу хэтащ. Комиссэм ЛIу пыр 
партизан плъыжьу къелъытэ». 
Къэбэрдей-Балъкъэ рым и 115-нэ 
шу дивизэм хы хьащ, «къэззэуа 
властыр зыми естынукъым», - 
жиIэри. Хэку зауэш хуэм кIуащ. 

Иужь дыдэ письмор къэкIуат  
1943 гъэм мэкъуауэгъуэм и 
 17-м. Абы итт: «Нэмыцэ зэрып-
хъуакIуэхэм датекIуэн папщIэ, 
фымыбэлэрыгъыу фылажьэ. 
Дэ тлъэкI къэдгъэнэнкъым, те-
кIуэныгъэр къэтхьын папщIэ. 
Си псэр стын хъуми, щIэстынур 
сощIэ: ар хэкурщ, дунейм ма-
мырыгъэ, дахагъэ, лэжьыгъэ 
щыIэнырщ. Сыхуейт си щIэблэр 
– си бынхэр Хэкум хуэпэжыну, 
еджэну, лэжьэну». 

И псэм ищIа хуэдэт а зауэм и 
гъащIэр зэрыхилъхьэнур. Куэд 
дэмыкIыуи хъыбар гукъу тэр уна-
гъуэм къыIэрыхьащ. Ди анэ Ба-
бынэ дыкъыхуэнат сабиитху. Нэ-
хъыжь Хьэфисэт илъэс 15-м итт, 
нэхъыщIэ Владимир Iэблэтест 
ди адэр зауэм щыхэкIуэдам щы-
гъуэ. «Вы зимыIэм ш кIэ щIещIэ» 
жыхуиIэрати, Хьэ  фисэтрэ Му-
слъимэтрэ школым къыщIэкIри, 
колхозым хы хьащ. Ди адэр за-
уэм кIуэуэ, вагоным щитIысхьэм 
ди анэм къыжриIат: «Хъыджэб-
зитIым щхьэ кIэ зыри жысIэр-
къым, ауэ щIалищыр йомы-
гъаджэмэ, сып хуэарэзыкъым. 
Сыпсэууэ  сыкъэкIуэжмэ, сэ абы 
и унафэр сщIынущ, ауэ зауэм 
сыхэкIуадэмэ – си уэсятщ». 

Сыт хуэдиз гугъуехь темы-
лъа ми, си анэм игъэзэщIащ 
ди адэм и уэсятыр. Хъыджэб-
зитIыр къыдэкIуэтейри уна гъуэ 
ихьащ. ЩIалищыр анэм ды-
къыхуэнэри, дригъэджащ. Сэрэ 
нэхъыщIэмрэ ди университетыр 
къэдухащ, курыт Мурадин Мос-
ква щеджащ, техникэ щIэны-
гъэхэмкIэ канди дат  хъуащ. Дэри 
ди адэр зы щIэхъуэпса гъащIэм, 
Хэкум дыхуэпэжщ. Сэ илъэс 
 22-кIэ школым сы щылэжьащ, 
абы щы щу 12-м директору. 
Илъэс 20-кIэ колхоз парт зэ-
гухьэныгъэм и секретару, кол-
хоз тхьэ ма дэм срикъуэ дзэу 
 сыщытащ, жылагъуэ лэжьы-
гъэхэм сы хэ тащ. Мурадин илъэс 
куэд кIэ лэжьащ  КъБКъУ-м и ка-
фед рэм и унафэщIу, мэкъу-
мэш факультетым и декану. И 
лэжьыгъэфIхэм папщIэ къы-
фIащащ «КъБР-м мэкъу мэш 
хозяйствэмкIэ щIыхь зиIэ и 
лэжьакIуэ» цIэ лъапIэр. Адэр 
сурэткIэ фIэкI зымыцIыху Вла-
димир илъэс  30-м щIигъу-
кIэ лэжьащ Къэбэрдей-Балъ-
къэрым и племобъединенэм и 
зоотехник нэхъыжьу. 

Ди анэм гугъу зыщIригъэхьа 
бынхэм ди гуфIэгъуэ илъэ-
гъуащ, дэри тлъэкI къэдмыгъа-
нэу зэрыдгъэтыншыжыным и 
ужь дитащ. Ди анэр дунейм ехы-
жащ 1982 гъэм. Данил и бын-
хэу Хьэфисэт - 2008 гъэм, Му-
слъимэт - 2015 гъэм, Владимир 
- 2017 гъэм дунейм ехыжа хэщ. Я 
ахърэтыр Тхьэм нэху ищI! 

Зауэм фызабэу къигъэна-
хэм пенсэшхуэ къратакъым, лы, 
тхъу, джэдыкIэ ерыскъы хэкIхэр 
щатми храгъэубыдакъым, цIы  ху-
хэм тралъхьэу щыта заёмхэри 
щхьэщахакъым.  Фы  забэ куэ-
дым я быныр егъэ  джэнымкIэ 
къэралыр зэ ра дэIэпыкъуаи щы-
Iэкъым. Абы къыхэкIыу куэд 
щIэ ныгъэншэу къэнащ. Псэуащ 
ахэр адэ зиIэхэм, зыхуей нэхъ 
зыгъуэтхэм ехъуапсэу. 

Зауэм фызабэ ищIахэмрэ 
абыхэм я бын зеиншэхэмрэ 
теу хуауэ 2009 гъэм тхылъ 
къы дэзгъэкIащ. Къэбэрдей-
Балъ къэрым абы теухуауэ си 
тхылъырщ щыIэр: «Солдатские 
вдовы и их дети». 2014 гъэм школ 
пщIантIэм щыдгъэуващ за уэм 
хэкIуэдахэм я фэеплъ сын. 

Зауэм хэкIуэда ди щIалэхэ-
ми, дунейм ехыжа фызабэхэ-
ми, пасэу дунейр зыбгына зе-
иншэхэми я ахърэтыр нэху 
Тхьэм ищI! Къремыхъуж зэи 
апхуэдэ зауэ! 

ЛIУП Нурхьэлий,
Джэрмэншык къуажэм 

и Ветеранхэм я советым и 
тхьэмадэ. 

зэрыжиIэжымкIэ, зи ныбжьыр илъэси 8-м ит щIалэ цIыкIум 
и сабиигъуэр щхьэщагъэкIуэтат абы и пщэ къыдэхуа балигъ  
къалэнхэм. 1945 гъэм гъатхэпэм и 10-м Венгриер фашист 
зэрыпхъуакIуэхэм къыщыIэщIагъэкIыжым лIыхъужьыгъэ къи-
гъэлъагъуэу хэкIуэдауэ щытащ абы и адэ Хьэжбий. И анэр, 
зауэ нэужь зэман гугъухэм псэукIэр зэфIэгъэувэжыным зи 
гуащIэр хэзылъхьа цIыхубз куэдми хуэдэу, пщэдджыжьым 
щыщIэдзауэ жэщ хъуху колхоз губгъуэм щылажьэрт. Шко-
лым къикIыжа сабийр щIакхъуэ къудей зыщIэмылъ унэ 
щIыIэм къыщIыхьэжырт, унагъуэ къалэнхэр зэфIигъэкIырт, 
чыхугъурщыпэ кIуэрти, пэшхьэкур зэрагъэплъыныр къи-
хьырт. Сыт хуэдизу гугъу ехьами, и еджэным кIэригъэхуа-
къым, икIи щIэныгъэм хуэнэхъуеиншэу щыт щIалэм и егъэ-
джакIуэхэр къыщытхъуу курыт школыр къиухащ. Абы иужькIэ 
ар щIэтIысхьащ КъБКъУ-м и биологие къудамэм. Университет 
нэужьым Хьэту зэман гуэркIэ егъэджакIуэу щылэжьащ езыр 
къыщалъхуа Старэ Урыху къуажэм дэт курыт школым. ИужькIэ 
зи гур щIэныгъэм хуэпабгъэ ЩхьэщэмыщIыр КъБКъУ-м и ас-
пирантурэм щIэтIысхьэжащ икIи дэзыхьэха Iуэхум куууэ зыхи-
гъэгъуэзащ. 1968 гъэм абы ехъулIэныгъэкIэ пхигъэкIащ и кан-
дидат диссертацэр, 1995 гъэм биологие щIэныгъэхэмкIэ док-
тор цIэр къыфIащащ. 

Хьэту и гъащIэр къыгуэхыпIэ имыIэу епхащ щIэныгъэ нэ-
хъыщ хьэ щызригъэгъуэта университетым. КъызэрыгуэкI 
егъэ джакIуэу къыщыщIидзэри, пщIэрэ щхьэрэ зиIэ щIэны-
гъэлI цIэрыIуэм и гъуэгуанэр кърихьэлIащ абы. 1979 гъэм ще-
гъэжьауэ 1985 гъэ пщIондэ КъБКъУ-м и химие-биологие фа-
культетым зоологиемкIэ и кафедрэм и унафэщIу щытащ. 1985 
– 1990 гъэхэм СССР-м ЩIэныгъэхэмкIэ и Академием Эволю-
цэ морфологиемрэ экологиемкIэ и институтым и щIэныгъэ 
лэжьакIуэ нэхъыжьым и къулыкъури ирихьэкIащ. Зыхэт гупым, 
иригъаджэ студентхэм я деж абы и пщIэр щылъагэт, фIыуэ 
къалъагъурт. И щIэныгъэ куум и закъуэтэкъым абы цIыхухэр 
къызэрыдихьэхыр, атIэ и гушыIэ дахэхэмкIи я гум нэсырт.

Хьэтурэ сэрэ зэшыхэм драбынт. Сыщыстудентхэм щы-
гъуэ куэдрэ къызэупщIхэрт: «Хьэту уи анэкъилъху дэлъху?» 
- жаIэурэ. Сэ ар нэгъуэщIуи къысщыхъуртэкъым. Ди дэлъху 
нэхъыжьым хуэдэут дэ ар къызэрытлъытэр, езыри апхуэдэу 
къытхущытыжт, фIыуэ дыкъызэрилъагъур зыхэтщIэрт, и гу-
лъытэ зэи дыщигъащIэртэкъым. Ди анэрати, ар зыхуигъадэ 
щыIэтэкъым, гукIи псэкIи хуэгумащIэт.

ЦIыху гуапэт, хабзэ зыхэлът, гулъытэ зиIэт Хьэту. И уна гъуэр 
и гъусэу щхьэхуэу псэут ар, ауэ зы махуэ къэмынэу и анэм 
деж кIуэрт. Абы и нэгум имыплъэмэ, и Iуэхур зыIутыр зримы-
гъащIэмэ, къуэ гумащIэм псэхугъуэ игъуэтынутэкъым. Лэжьа-
пIэ нэужьым япэщIыкIэ и анэм деж екIуэлIэжырт, абы и ма-
хуэр зэригъэкIуам зыщигъэгъуазэрти, и гур зэгъауэ и уна-
гъуэ дахэм яхыхьэжырт. Хьэтурэ и щхьэгъусэ Эрнэрэ хабзэрэ 
нэмысрэ зыдэлъ жьэгум и хъумакIуэхэт. Я бынхэу Тимборэрэ 
Элинэрэ фIым хуаущийуэ къагъэхъуащ, щIэныгъи ирагъэ-
гъуэтри, гъащIэми лъэ быдэкIэ хагъэуващ. Щхьэгъусэ нэсым 
и щапхъэт Эрнэ, хуэфэщэн пщIэрэ гулъытэрэ хуищIу, зыз-
рипщыт сыт хуэдэ Iуэхури диIыгъыу къыдекIуэкIащ ар и уна-
гъуэ тхьэмадэм. Бзылъхугъэм и къалэн нэхъыщхьэр псэр 
щытынш жьэгу щхьэгъусэм къыхузэгъэпэщынращи, ар фIы 
дыдэу къехъулIащ Эрнэ. Псом хуэмыдэу Хьэту иригушхуэрт и 
унэм хэт лэжьапIэ пэшым – тхылъ гъэщIэгъуэнхэр зытет да-
пхъэхэмкIэ зи блынхэм къегъэувыкIам и зыгъэпсэхугъуэ зэ-
маныр щигъэкIуэну фIэфIт.

Дэтхэнэ цIыхуми иIэщ щапхъэ хуэхъу. Хьэту пщIэшхуэ хуи-
щIырт икIи фIыуэ илъагъурт Мэлбахъуэ Тимборэ. Абы и 
уна фэщI Iэзагъэм, и акъылым, хьэл зэпIэзэрыт зэриIэм, 
зыхущIэкъур ерыщу зэрызригъэхъулIэфым игъэщIагъуэу 
тепсэлъыхьырт. Апхуэдиз Iулыдж зыхуиIэ лIыщхьэм и цIэри и 
къуэм фIищыжауэ щытащ.

Iуэху гуэркIэ псори дызэрихьэлIэжамэ, абы и хъурея-
гъым дыкъепщIэкIырти, жиIэж хъыбархэм дыдихьэхауэ де-
даIуэрт, удэзыхьэх и дыхьэшхыр нобэхэми зэхэтхыу къыт-
щохъу. Апхуэдэу зэгуэрым Iуэтэж гъэщIэгъуэн жиIэжри, псо-
ри ину зэщIигъэдыхьэшхат. Дыхьэшх макъыр зэхэзыха нысэр 
пщэфIапIэм къыщIэжри зыхуигъэзащ: «КхъыIэ, сэ зэхэсха-
къыми, иджыри зэ къытхуэIуэтэж», - жиIэри. Иджыпсту хуэдэу 
си нэгум щIэтщ а теплъэгъуэр. А дакъикъэм гушыIар арауэ 
умыщIэжыну, зэпIэзэрыту къэпсалъэри: «Сыт, нысащIэ, сы-
ажэгъафэ сэ?» - жиIэри аргуэру псори игъэдыхьэшхат.

Пэжыгъэр, захуагъэр япэ изыгъэщ цIыхут Хьэту. Лэжьыгъэм 
Iуэхур нэсамэ, ткIийуэ, жэуаплыныгъэ пылъу бгъэдыхьэрт, и 
зыгъэпсэхугъуэри дахэу, екIуу, гукъинэжу къызэригъэпэщырт. 

Узыфэ хьэлъэм иубыдри, и ныбжьыр илъэс 60-м нэмыса-
уэ дунейм ехыжащ ЩхьэщэмыщI Хьэту. ГъащIэ купщIафIэ 
къызэринэкIащ, шэч хэмылъуи зыцIыхуу щатахэм я гум фIыкIэ 
къинащ. И благъэ-Iыхьлыхэм зыхыдощIэ абы дызэрыхуэны-
къуэр, дызэхуэсыжа нэужьи сытым дежи гуапэу дигу къыдо-
гъэкIыж. Ауэ нэхэм нэпсыр къыщIэмыувэу нобэми абы и гугъу 
тхуэщIыркъым.

БЛИЙ Иринэ.

Джэрмэншык къуажэм и щIалэхэу 95-м я псэр ятащ хэ кум па-
пщIэ. А зауэ угъурсызым жылэм и бзылъхугъэ 59-рэ фызабэу 
къигъэнат. Абыхэм ящыщт бын хырых къызыхуэна  Къумыкъу 
Гуа щэ, МафIэдз Улэ, Шыджынэ КIуэ ракIуэ, Къардэн КIуат,  бын 
тхурытху къызыхуэна Иуан Сурэт, КIуж Бабыхуэ, си анэ ЛIуп 
Бабынэ сымэ. Бын плIырыплI къахуэнат пщыкIузым, тIурытI 
– пщыкIутхум, бын ямыгъуэту фызабэ хъуащ пщIы. Фызабэ 
куэдым бынхэм я гуфIэгъуи ямылъагъуу дунейм ехыжащ. 





Зыгъэхьэзырар
ЩХЬЭЩЭМЫЩI Изэщ

